
Türkiyə Prezidenti  
Anım Günü ilə bağlı paylaşım edib

Qarabağı və işğal altın-
dakı Azərbaycan torpaqla-
rını azadlığa qovuşduran 
şanlı mücadilənin baş-
lamasının ildönümündə 
– Anım Günündə bütün 
şəhidlərimizi rəhmətlə 
anıram. 

AZƏRTAC xəbər verir ki, 
bu fikirlər Türkiyə Prezidenti 
Rəcəb Tayyib Ərdoğanın 27 
sentyabr – Anım Günü ilə 
bağlı sosial şəbəkə hesabın-
da etdiyi paylaşımda qeyd 
olunub.

Türkiyə dövlətinin başçı-
sının paylaşımında “Qarabağ 
Azərbaycandır!” şüarı da yer 
alıb.

Baş nazir Əli Əsədov  
Türkiyənin Vitse-prezidenti  

Fuat Oktaya məktub ünvanlayıb
Azərbaycan Respublikasının Baş naziri Əli Əsədov Anım Günü 

münasibətilə Türkiyə Respublikasının Vitse-prezidenti Fuat Oktaya məktub 
ünvanlayıb. Nazirlər Kabinetindən AZƏRTAC-a bildiriblər ki, məktubda 
sentyabrın 27-sinin Azərbaycanda Anım Günü kimi qeyd edildiyi bildirilərək 
düz bir il bundan əvvəl Ermənistanın Azərbaycana qarşı hərbi təxribatı 
nəticəsində mülki şəxslər və hərbi qulluqçular arasında itkilərimizin olduğu 
vurğulanıb.

Bu namərd təxribata cavab olaraq 
təcavüzə birdəfəlik son qoymaq məqsədilə 
Prezident, Müzəffər Ali Baş Komandan İlham 
Əliyevin əmri ilə Qəhrəman Azərbaycan Or-
dusunun tarixi Zəfər yürüşünə başladığı, 44 
gün ərzində düşmən ordusunu məhv edərək 
əzəli torpaqlarımızı işğaldan azad etdiyi qeyd 
olunub.

Vətən müharibəsində Azərbaycana 
verilən böyük dəstəyə görə qardaş Türkiyəyə 
dərin təşəkkür ifadə edilib. 

Müharibənin ilk saatlarından Cümhur-
başqanı Rəcəb Tayyib Ərdoğan, Vitse-pre-
zident Fuat Oktay da daxil olmaqla Türkiyə 
rəhbərliyinin və bütün qardaş türk xalqının 
Azərbaycanla həmrəy olmasının ölkəmizin 
öz haqq işində yalnız olmadığını dünyaya 
göstərdiyi bildirilib.

 Fuat Oktayın çoxsaylı açıq və sərt 
bəyanatlarının, məsələyə qəti və birmənalı 
münasibətinin Azərbaycanda böyük 
minnətdarlıq və iftixar hissi ilə qarşılandığı, 
əsl qardaşlıq nümunəsi kimi dəyərləndirildiyi 
vurğulanıb. 

Bildirilib ki, qardaş Türkiyənin siyasi 
və mənəvi dəstəyi düşmən üzərində şanlı 
Qələbənin qazanılmasında önəmli rol oyna-
mış, Azərbaycan ilə Türkiyənin “Bir millət, iki 
dövlət” şüarı ilə hər zaman bir-birinin yanında 
olduğunu, birliyimizin və qardaşlığımızın sar-
sılmazlığını bir daha nümayiş etdirmişdir. 

Eyni zamanda, Azərbaycanın da, öz 
növbəsində, həm sevincli, həm də kədərli 
günlərdə daim Türkiyənin yanında olduğu 
qeyd edilib.

Azərbaycan Respublikası 
Nazirlər Kabinetinin Qərarı

№ 280                Bakı şəhəri, 24 sentyabr 2021-ci il

Xüsusi karantin rejimində bəzi 
məhdudiyyətlərin aradan qaldırılması ilə 
bağlı əlavə tədbirlər barədə

 
“Sanitariya-epidemioloji salamatlıq haq-

qında” Azərbaycan Respublikası Qanununun 
25-ci maddəsinə və Azərbaycan Respub-li-
kası Nazirlər Kabinetinin 2020-ci il 28 fevral 
tarixli 73-1 nömrəli Qərarı ilə təsdiq edilmiş 
“Yoluxucu, parazitar və kütləvi qeyri-yoluxucu 
xəstəliklərin əmələ gəlməsi, yaxud yayılması 
təhlükəsi yarandıqda karantin-təşkilat, pro-
filaktika və digər zəruri tədbirlərin görülməsi 
Qaydaları”na əsasən Azərbaycan Respublika-
sının Nazirlər Kabineti qərara alır:

1. Müəyyən edilsin ki:
1.1. 2021-ci il oktyabrın 1-dən etibarən 

aşağıdakı iş və xidmət sahələrinin fəaliyyəti 
bərpa edilir:

1.1.1. istirahət və əyləncə məkanlarının, 
həmçinin uşaq əyləncə məkanlarının (bulvar 
və parkların ərazisində olanlar daxil olmaqla) 
fəaliyyəti;

1.1.2. mədəniyyət obyektlərinin, eləcə də 
kinoteatrların, teatrların və konfrans zallarının 
fəaliyyəti (ümumi tutumunun 50 faizindən çox 
olmamaqla);

1.1.3. iri ticarət mərkəzlərinin nəzdindəki 
uşaq və digər əyləncə mərkəzlərinin, ümumi 
tutumunun 50 faizindən çox olmamaqla, kino-
teatrların fəaliyyəti;

1.2. bu Qərarın 1.1.1-1.1.3-cü 
yarımbəndlərində nəzərdə tutulan iş və xidmət 
sahələri saat 00:00-dək fəaliyyət göstərir 
və həmin iş və xidmət sahələrinin qapalı 
məkanlarında göstərilən xidmətlərdən yalnız 
COVID-19 pasportu olan şəxslər (yaşı 18-dən 
aşağı olan şəxslər istisna olmaqla) istifadə 
edə bilərlər və həmin iş və xidmət sahələrinin 
işçi heyətinin 80 faizinin COVID-19 paspor-
tuna (COVID-19-a qarşı peyvənd sertifikatı 
və ya COVID-19-a qarşı immunitet sertifikatı) 
malik olması tələb olunur;

1.3. Azərbaycan Respublikasının şəhər və 
rayonlarından dəmiryol nəqliyyatı və avtomobil 
nəqliyyatı ilə müntəzəm sərnişin daşımaları 
(Bakı və Sumqayıt şəhərləri, Abşeron rayonu 
arasında müntəzəm sərnişindaşıma istisna 
olmaqla) həyata keçirilərkən yaşı 18-dən 
aşağı olan şəxslər istisna olmaqla, digər 
sərnişinlərdən 2021-ci il oktyabrın 1-dən 
etibarən COVID-19-a qarşı birinci doza, 2021-
ci il noyabrın 1-dən etibarən isə ikinci doza 
peyvənd olunması və ya COVID-19-a qarşı 
immunitet sertifikatının olması tələb edilir. 

2. “Xüsusi karantin rejimi ilə bağlı əlavə 
tədbirlər barədə” Azərbaycan Respublikası 
Nazirlər Kabinetinin 2020-ci il 12 sentyabr ta-
rixli 336 nömrəli Qərarında (Azərbaycan Res-
publikasının Qanun-vericilik Toplusu, 2020, 
№ 9, maddələr 1209, 1231, № 10, maddələr 
1274, 1275, 1278, 1283, 1298, 1314, 1315, 

№ 11, maddələr 1387, 1394, № 12, maddələr 
1588, 1592, 1612; 2021, № 1, maddələr 92, 
106, № 3, maddələr 267, 290, 291, № 4, 
maddə 403, № 5, maddə 530; Azərbaycan 
Respublikası Nazirlər Kabinetinin 2021-ci 
il 22 iyun tarixli 177 nömrəli, 29 iyun tarixli 
187 nömrəli, 22 iyul tarixli 220 nömrəli və 28 
avqust tarixli 248 nömrəli qərarları) aşağıdakı 
dəyişikliklər edilsin:

2.1. 1.1-ci bənddə “və 1.3-cü bəndləri” 
sözləri “bəndi” sözü ilə əvəz edilsin;

2.2. aşağıdakı məzmunda 1.1.2-1-ci 
yarımbənd əlavə edilsin:

“1.1.2-1. mədəniyyət obyektləri, eləcə 
də kinoteatrlar, teatrlar və konfrans zalları, 
istirahət və əyləncə məkanları, həmçinin 
uşaq əyləncə məkanları (bulvar və parkların 
ərazisində olanlar daxil olmaqla), habelə iri 
ticarət mərkəzlərinin nəzdindəki uşaq və digər 
əyləncə mərkəzləri, kinoteatrlar saat 00:00-
dək fəaliyyət göstərir;”;

2.3. 1.1.5-ci yarımbənddə “mədəni-idman” 
sözləri “idman” sözü ilə əvəz edilsin;

2.4. 1.1.8-1.1.10-cu və 1.1.15-ci 
yarımbəndlər ləğv edilsin.

3. “Xüsusi karantin rejiminin müddətinin 
uzadılması və bəzi məhdudiyyətlərin ara-
dan qaldırılması ilə bağlı tədbirlər barədə” 
Azərbaycan Respublikası Nazirlər Kabinetinin 
2021-ci il 26 may tarixli 151 nömrəli Qərarında 
(Azərbaycan Respublikasının Qanunvericilik 
Toplusu, 2021, № 5, maddə 530; Azərbaycan 
Respublikası Nazirlər Kabinetinin 2021-ci il 
5 iyun tarixli 162 nömrəli, 16 iyun tarixli 173 
nömrəli, 22 iyun tarixli 177 nömrəli, 16 iyul 
tarixli 210 nömrəli, 26 iyul tarixli 229 nömrəli, 
28 iyul tarixli 230 nömrəli, 2 avqust tarixli 
231 nömrəli və 28 avqust tarixli 245 nömrəli 
qərarları) aşağıdakı dəyişikliklər edilsin:

3.1. 2.5-5.2-ci bəndə “tələb edilir” 
sözlərindən sonra “(təhsil alanların sayı 200 
nəfərdən az olan təhsil müəssisələri istisna 
olmaqla)” sözləri əlavə edilsin;

3.2. həmin Qərara əlavə - “İşçilərinin 
COVID-19-a qarşı peyvənd olunması və 
ya immunitet sertifikatının tələb olunduğu 
iş və xidmət sahələrinin Siyahısı”nın 7.21-
ci bəndinin sonunda nöqtə işarəsi nöqtəli 
vergül işarəsi ilə əvəz edilsin və aşağıdakı 
məzmunda 7.22-ci və 7.23-cü bəndlər əlavə 
edilsin:

“7.22. istirahət və əyləncə məkanlarının, 
həmçinin uşaq əyləncə məkanlarının 
fəaliyyəti;

7.23. mədəniyyət obyektlərinin, eləcə də 
kinoteatrların, teatrların və konfrans zallarının 
fəaliyyəti.”.

4. Bu Qərar 2021-ci il oktyabrın 1-dən 
qüvvəyə minir.

Əli ƏSƏDOV 
 Azərbaycan Respublikasının Baş naziri

Milli Məclis sədrinin başçılığı ilə parlament 
nümayəndə heyəti Qazaxıstanda işgüzar səfərdədir

Sentyabrın 27-də Milli Məclisin sədri Sahibə Qafarovanın 
başçılığı ilə parlament nümayəndə heyəti Türkdilli Ölkələrin 
Parlament Assambleyasının 10-cu plenar iclasında iştirak 
etmək üçün  Qazaxıstan Respublikasının Türküstan şəhərinə 
işgüzar səfərə gəlib.

Milli Məclisin Mətbuat və 
ictimaiyyətlə əlaqələr şöbəsindən 
AZƏRTAC-a bildiriblər ki, Türküstan 
şəhərinin Həzrət Sultan Beynəlxalq 
Hava Limanında nümayəndə heyətini 
Qazaxıstan Parlamenti Məclisinin 
sədr müavini Pavel Kazantsev, 
Beynəlxalq əlaqələr, müdafiə və 
təhlükəsizlik komitəsinin sədri Aygul 
Kuspan, TÜRKPA-nın Baş katibi 
Altınbek Mamayusupov, ölkəmizin 
Qazaxıstandakı səfiri Ağalar Atamoğ-
lanov və digər rəsmi şəxslər qarşıla-
yıblar.

Sentyabrın 28-də Milli Məclisin 
sədri TÜRKPA-nın 10-cu plenar 

 sessiyası çərçivəsində keçiriləcək 
Şura iclasında və sessiyanın işində 
iştirak edəcək. Sahibə Qafarovanın 
plenar sessiyada çıxışı gözlənilir.

Tədbirdə təşkilata üzv ölkələrin – 
Azərbaycan, Qazaxıstan, Qırğızıstan, 
Türkiyə, o cümlədən qonaq qismində 
Özbəkistanın və müşahidəçi olan 
Macarıstanın parlament nümayəndə 
heyətləri, türk əməkdaşlıq təşkilatları, 
müşahidəçi və digər qurumların 
təmsilçiləri iştirak edəcəklər. Sessiya-
nın sonunda Türküstan Bəyannaməsi 
imzalanacaq, KİV nümayəndələri 
üçün mətbuat konfransı keçiriləcək.

XİN-də Vətən müharibəsi şəhidlərinin xatirəsi yad edilib

Sentyabrın 27-də Xarici İşlər Nazirliyində 44 günlük Vətən 
müharibəsində torpaqlarımızın işğaldan azad edilməsi uğrunda 
mübarizədə həlak olan əsgər və zabitlərimizin, eləcə də mülki 
vətəndaşlarımızın xatirəsi yad edilib.

AZƏRTAC xəbər verir ki, XİN-
in rəhbər heyəti, o cümlədən  nazir 
müavinləri, xüsusi tapşırıqlar üzrə 
səfirlər, struktur-bölmə rəhbərləri, 
habelə Vətən müharibəsi iştirakçısı, 

Müdafiə Nazirliyinin nümayəndəsi 
tədbirdə iştirak ediblər.

Anım tədbiri XİN-in Mətbuat 
xidməti idarəsinin rəisi Leyla Abdul-
layeva tərəfindən Xarici İşlər Nazir-

liyinin 27 sentyabr – Anım Günü ilə 
əlaqədar bəyanatının səsləndirilməsi 
ilə başlayıb.

Sonra çıxış edən nazir müa-
vini Xələf Xələfov Ermənistanın 
təcavüzkar siyasəti, davam edən 
hərbi təxribatları, Silahlı Qüvvələrin 
Ali Baş Komandanı, Prezident İlham 
Əliyevin rəhbərliyi ilə Azərbaycan 
Ordusunun əldə etdiyi şanlı Qələbəyə 
aparan yol, dövlətimizin başçısının 

hərbi, diplomatiya və informasiya 
sahələrində parlaq Qələbəsi, hərb 
meydanında qazanılmış Zəfərin 
beynəlxalq münasibətlərin reallığına 
çevrilməsi üçün siyasi və diplomatik 
səylərin davam etdirilməsi barədə 
danışıb.

Müdafiə Nazirliyinin nümayəndəsi, 
Vətən müharibəsi iştirakçısı pol-
kovnik Elşad Əbilov İkinci Qara-
bağ müharibəsində Azərbaycan 
ərazilərinin işğaldan azad edilməsi 
əməliyyatlarında iştirakı, rəşadətli 
Azərbaycan Ordusunun döyüş mey-
danında göstərdiyi qəhrəmanlıq ilə 
bağlı fikirlərini tədbir iştirakçıları ilə 
bölüşüb.

Nazir müavini Xələf Xələfov pol-
kovnik Elşad Əbilova Qələbə rəmzi 
olan Xarıbülbül keramik heykəlini 
təqdim edib.

Sonda Vətən müharibəsinə həsr 
olunmuş videoçarx nümayiş edilib.

Saat 12:00-da şəhidlərin əziz 
xatirəsi bir dəqiqəlik sükutla yad 
olunub.

Anım Günündə Heydər Əliyev Mərkəzinin 
binası və “Alov qüllələri” üzərində 

Azərbaycan bayrağı əks olunub
Vətən müharibəsi zamanı şəhid olan soydaşlarımızın 

əziz xatirəsinə həsr edilən anım tədbiri keçirilib. AZƏRTAC 
xəbər verir ki, saat 19:00-da başlayan tədbir çərçivəsində 
xüsusi işıqlandırma ilə bir sıra binalarda, o cümlədən Heydər 
Əliyev Mərkəzinin binasının və “Alov qüllələri”nin üzərində 
Azərbaycan bayrağı əks olunub. 

Heydər Əliyev Fondunun 
 “Regional İnkişaf” İctimai Birliyinin 
“Şəhidlərimiz qürurumuzdur” adlı 
aksiyası zamanı sentyabrın 27-də 
təməli qoyulan Vətən Müharibəsi Me-
morial Kompleksi və Zəfər Muzeyinin 

ərazisində quraşdırılmış xüsusi pro-
jektorlardan səmaya yönələn şüalar 
Zəfər tağını simvolizə edib. 

Aksiyada “Regional İnkişaf” İctimai 
Birliyinin könüllüləri səmaya 3000-dək 
işıq fənəri uçurublar.

Milli Məclisin sədri 27 sentyabr – Anım Günü ilə bağlı 
Qazaxıstanda keçirilən mərasimdə iştirak edib

Sentyabrın 27-də Türkdilli Ölkələrin Parlament 
Assambleyasının 10-cu plenar iclasında iştirak etmək üçün 
Qazaxıstan Respublikasında işgüzar səfərdə olan Milli Məclisin 
sədri Sahibə Qafarovanın başçılığı ilə parlament nümayəndə 
heyəti Türküstan şəhərinin “Farab Library” kitabxanasında 27 
sentyabr – Anım Gününə həsr olunmuş tədbirdə iştirak edib.

AZƏRTAC xəbər verir ki, əvvəlcə 
Azərbaycanın 44 günlük Vətən 
müharibəsi şəhidlərinin xatirəsi bir 
dəqiqəlik sükutla yad edilib.

Tədbiri açan Beynəlxalq Türk 
Akademiyasının Prezidenti Darxan 
Kıdırali bildirib ki, bir il əvvəl sentyab-
rın 27-də başlayan Vətən müharibəsi 
nəticəsində Azərbaycan öz torpaq-
larını işğaldan azad edib. Darxan 
Kıdırali Azərbaycanın Şuşa şəhərinə 
səfərini xatırlayaraq bu gözəl şəhərin 

Azərbaycan mədəniyyətinin və 
incəsənətinin inkişafındakı rolundan 
danışıb.

Tədbirdə Milli Məclisin sədri 
Sahibə Qafarova çıxış edib. Sədr 
deyib ki, ötən il sentyabrın 27-də baş-
layan Vətən müharibəsi nəticəsində 
qəhrəman Azərbaycan əsgərləri öz 
canları, qanları bahasına torpaqları-
mızı işğaldan azad edərək, ölkəmizin 
ərazi bütövlüyünü bərpa ediblər. 
Prezident, Ali Baş Komandan İlham 

Əliyevin rəhbərliyi ilə Azərbaycan 
Ordusu düşmənə sarsıdıcı zərbələr 
endirərək onu kapitulyasiya aktını 
imzalamağa məcbur edib. Sahibə 
Qafarova bildirib ki, Azərbaycan xalqı 
şəhidlərimizin əziz xatirəsini daim 
yaşadır və qəhrəman övladlarımızın 
adları dövlətçilik tariximizə əbədi həkk 
olunub. 

Milli Məclisin sədri vurğulayıb ki, 
artıq münaqişə tarixə qovuşub və 
Azərbaycan işğaldan azad olunmuş 
ərazilərinin bərpasına başlayıb. 
Sədr bildirib ki, Ermənistan 30 il 
ərzində işğal altında saxladığı şəhər 
və rayonlarımızı, kəndlərimizi, 
xalqımıza məxsus tarixi, mədəni 
abidələri, məscidləri vəhşicəsinə 
dağıdıb.

Sədr Ermənistanın bölgədə sabitli-
yin bərqərar edilməsinə mane olduğu-
nu, hələ də təxribatçı əməllərindən əl 
çəkmədiyini diqqətə çatdırıb.

Tədbirin sonunda Beynəlxalq Türk 
Akademiyası tərəfindən hazırlanmış 
Nizami Gəncəvinin “Yeddi gözəl” və 
“Leyli və Məcnun” əsərlərinin qazax 
dilinə tərcüməsi təqdim olunub. 

Milli Məclisin sədri Nizami 
Gəncəvinin bu iki əsərinin qazax 
dilinə tərcümə olunaraq kitab şəklində 
çap edilməsinə görə Beynəlxalq 
Türk Akademiyasının rəhbərliyinə 
təşəkkürünü ifadə edib. Spiker dahi 
Azərbaycan şairinin “Xəmsə”sinə da-
xil olan digər əsərlərin də qazax dilinə 
tərcümə olunacağına inamını bildirib 
və Akademiyaya uğurlar arzulayıb.

